 Հ Ի Մ Ն Ա Վ Ո Ր ՈՒ Մ
«ՀՀ  կառավարության  2009թ-ի  ապրիլի 2-ի թիվ 351-Ն  որոշման մեջ փոփոխություն կատարելու մասին» ՀՀ կառավարության որոշման նախագծի
1. Անհրաժեշտությունը.

ՀՀ  կառավարության  2009թ-ի  ապրիլի 2-ի թիվ 351-Ն որոշմամբ հաստատված «Ձերբակալված և կալանավորված անձանց ՀՀ ԿԱ ՀՀ ոստիկանության կողմից ուղեկցման և պահպանման կարգը» նոր խմբագրությամբ շարադրելը պայմանավոր-ված է ՀՀ ոստիկանության ուղեկցող ստորաբաժանումների գործառույթների հստա-կեցման, դատական կարգադրիչների և ուղեկցող ստորաբաժանումների ծառայողների աշխատանքների հստակ տարանջատման, բնականոն աշխատանքի ապահովման, այդ ընթացքում ի հայտ եկած թերություններն ու բացթողումները շտկելու անհրաժեշ-տությամբ և բխում է ՀՀ ոստիկանության գործունեության ոլորտում 2015-2017 թթ. բարեփոխումների ծրագրից (ՀՀ կառավարության 30.07. 2015 թ. N 871-Ն որոշում): 
2. Ընթացիկ իրավիճակը և խնդիրները.

Ներկայումս ՀՀ ոստիկանության մարզային վարչություններին ենթակա 9 դասակները, մեկ ջոկը և Երևան քաղաքի ուղեկցող գումարտակը իրականացնում են ձերբակալված և կալանավորված անձանց ուղեկցումները ՀՀ ոստիկանության ՁՊՎ-ներ, քրեակատարողական հիմնարկներ, դատարաններ, բժշկական հաստատություն-ներ, փորձաքննությունների կենտրոններ, քննչական գործողությունների կատարման վայրեր, ինչպես նաև դատարաններում և քննչական գործողությունների կատարման վայրերում ապահովում են ձերբակալված և կալանավորված անձանց պահպանու-թյունը:

Ընդհանուր առմամբ, 2015թ. ընթացքում ՀՀ ոստիկանության մասնագիտացված  ուղեկցող ստորաբաժանումները քրեական վարույթն իրականացնող մարմիններից ստացել են թվով 10494 գրավոր հայտեր (2014թ.-ին՝ 10217 հայտեր), որոնց հիման վրա իրականացրել են թվով 19208 անձանց ուղեկցումներ՝ ընդհանուր իրավասության դատարաններ, ՀՀ վերաքննիչ դատարան, Նուբարաշեն, Վարդաշեն, Երևան Կենտրոն, դատապարտյալների հիվանդանոց, Արթիկ, Վանաձոր, Կոշ, Սևան, Գորիս, Աբովյան, Հրազդան և Արմավիր ՔԿՀ-ներ, ՀՀ փորձաքննությունների կենտրոններ և ՁՊՎ-ներ (2014թ.-ին՝ ուղեկցվել են 20150 անձինք): Ուղեկցված 19 208  անձանցից 14020-ը ուղեկցվել են դատարաններ, 665-ը՝ քննչական գործողություների վայրեր, 133-ը՝ փորձաքննությունների կենտրոններ, 4142-ը՝ ՔԿՀ-ներ, 248-ը՝  հոգեբուժարաններ:    
ՀՀ կառավարության 02.04.2009թ. թիվ 351-Ն որոշմամբ հաստատված «Ձերբա-կալված և կալանավորված անձանց ՀՀ ԿԱ ՀՀ ոստիկանության կողմից ուղեկցման և պահպանման կարգի» կիրառման ընթացքում մի շարք իրավադրույթներ տեղիք են տալիս տարաբնույթ ընկալումների: Այսպես, Կարգի 78-րդ կետի համաձայն՝ «Դատա-րան ժամանելով` պահակախմբի ավագը, դատարանի աշխատակազմի ղեկավարին հայտնում է ձերբակալված և (կամ) կալանավորված անձանց բերելու մասին, որից հետո ձերբակալված և (կամ)  կալանավորված անձինք ուղեկցվում են մինչև ձերբա-կալված և (կամ) կալանավորված անձանց պահելու համար նախատեսված խցեր, որտեղ և կազմակերպվում է ձերբակալված և (կամ) կալանավորված անձանց հանձ-նումը դատական կարգադրիչներին»:  Նույն կարգի 42-րդ կետի համաձայն՝ «Ձերբա-կալված և կալանավորված անձանց պահպանությունը դատարանում ուղեկցող ստորաբաժանումների և դատական կարգադրիչների կողմից համատեղ իրականաց-նելու անհրաժեշտության դեպքում դատարանի աշխատակազմի ղեկավարը միջնոր-դություն է ներկայացնում` դրա մասին նշում կատարելով հայտում»: Նշված նորմերից բխում է, որ հիշյալ միջնորդության բացակայության դեպքում ձերբակալված և (կամ) կալանավորված անձանց պահպանությունը դատարանում պետք է իրականացվի դատական կարգադրիչների կողմից: ՀՀ կառավարության 02.04.2009թ. թիվ 351-Ն որոշումն ուժի մեջ մտնելու պահից մինչ օրս ուղեկցող ստորաբաժանումները դատա-րանների աշխատակազմերի ղեկավարներից համատեղ պահպանության միջնորդու-թյուններ չեն ստացել, սակայն դատարաններում կալանավորների հուսալի պահպա-նությունն ապահովելու անհրաժեշտությունից ելնելով՝ կալանավորներին ուղեկցել են մինչև դատարաններ և ապահովել են նրանց  պահպանությունը դատարաններում:

Բացի այդ, կարգում հստակ կանոնակարգված չեն դատարանները սպասարկման ընդունելու, ուղեկցման երթուղիներ և հատուկ պլաններ մշակելու,  ուղեկցող ստորա-բաժանման հրահանգավորման և նրանց կողմից օգտագործվող հատուկ միջոցների հարցերը, դատական կարգադրիչների և ուղեկցող ստորաբաժանումների ծառայող-ների փոխհամագործակցության առանձնահատկությունները, ինչպես նաև՝ Երևան քաղաքի վարչական տարածքից դուրս գտնվող քրեակատարողական հիմնարկներից ՀՀ Վերաքննիչ քրեական դատարան կալանավորված անձանց ուղեկցման ընթացա-կարգը:

3. Տվյալ բնագավառում իրականացվող քաղաքականությունը.

Ձերբակալված և կալանավորված անձանց իրավունքներն ու արժանապատ-վությունը հարգելու սկզբունքին համապատասխան, հասարակական հետաքրքրու-թյունից հնարավորինս պաշտպանված ուղեկցումները ՁՊՎ-ներ, ՔԿՀ-ներ, դատա-րաններ, փորձաքննությունների կենտրոններ, բժշկական հաստատություններ, ինչպես նաև դատավարական (քննչական) գործողությունների իրականացման վայրեր  իրա-կանացնում են ոստիկանության մասնագիտացված ուղեկցող ստորաբաժանումները՝ հատուկ տրանսպորտային միջոցներով: 

Տվյալ բնագավառում իրականացվող քաղաքականության շրջանակներում նա-խատեսվում է ուժեղացնել ձերբակալված և կալանավորված անձանց պատշաճ հսկո-ղությունը, հուսալի պահպանությունը, կանխել նրանց կողմից հնարավոր փախուստ-ներն ու հարձակումները: Այս իմաստով՝ առաջնային նշանակություն ունի փոխհամա-գործակցությունը ՀՀ ոստիկանության մասնագիտացված ուղեկցող ստորաբաժանում-ների, ՀՀ արդարադատության նախարարության ՔԿՀ-ների և դատարանների աշխա-տակազմերի միջև:

4.Կարգավորման նպատակը և բնույթը.

Նախագծով առաջարկվում է կանոնակարգել նշված հարցերը, սահմանել ձերբակալված և կալանավորված անձանց ուղեկցումների, ոստիկանության ուղեկցող ստորաբաժանումների և դատական կարգադրիչների միջև փոխհամագործակցության արդյունավետ մեխանիզմներ, վերացնել աշխատանքի ընթացքում ի հայտ եկած թերությունները: 
5.Նախագծի մշակման գործընթացում  ներգրավված ինստիտուտները  և անձինք.

Նախագիծը մշակվել է ՀՀ ոստիկանության կողմից: 
6.Ակնկալվող արդյունքը.

Նախագծի ընդունման արդյունքում կհստակեցվեն ուղեկցող ստորաբաժանում-ների բնականոն աշխատանքի համար անհրաժեշտ նորմատիվ կարգավորումները, կբարձրանա ձերբակալված և (կամ) կալանավորված անձանց ուղեկցման արդյունա-վետությունը:

Տ Ե Ղ Ե Կ Ա Ն Ք
«ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2009 ԹՎԱԿԱՆԻ ԱՊՐԻԼԻ 2-Ի ԹԻՎ 351-Ն ՈՐՈՇՄԱՆ ՄԵՋ փոփոխություններ ԿԱՏԱՐԵԼՈՒ ՄԱUԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ
«Հայաuտանի Հանրապետության կառավարության 2009 թվականի ապրիլի 2-ի թիվ 351-Ն որոշման մեջ փոփոխություններ կատարելու մաuին» Հայաստանի Հանրապետության կառավարության որոշման ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտու-թյուն չի առաջանա: 

Տ Ե Ղ Ե Կ Ա Ն Ք
«ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2009 ԹՎԱԿԱՆԻ ԱՊՐԻԼԻ 2-Ի ԹԻՎ 351-Ն ՈՐՈՇՄԱՆ ՄԵՋ փոփոխություններ ԿԱՏԱՐԵԼՈՒ ՄԱUԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԴԵՊՔՈՒՄ ՊԵՏԱԿԱՆ ԲՅՈՒՋԵԻ ԵԿԱՄՈՒՏՆԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

«Հայաuտանի Հանրապետության կառավարության 2009 թվականի ապրիլի 2-ի թիվ 351-ն որոշման մեջ փոփոխություններ կատարելու մաuին» Հայաստանի Հանրապետության կառավարության որոշման ընդունման կապակցությամբ ՀՀ պետական կամ տեղական ինքնակառավարման մարմինների բյուջեում եկամուտ-ների ավելացում կամ նվազեցում տեղի չի ունենա:  
ՀՀ ոստիկանություն
